
Contigo Navarra-Zurekin Nafarroa talde parlamentarioko eledun Carlos Guzmán Pérezek, Legebiltzarreko Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatzeko. 
Zioen azalpena.
Memoria Demokratikoari buruzko urriaren 19ko 20/2022 Legearen 35. artikuluaren 1. apartatuak honako hau dio memoria demokratikoaren aurkako sinboloak eta elementuak direla-eta: 
1. Memoria demokratikoaren aurkako elementutzat hartuko dira altxamendu militarrari eta diktadurari, diktadurako buruzagiei, errepresio-sisteman parte hartu zutenei edo diktaduraren sostengu izan ziren erakundeei, bai eta Bigarren Mundu Gerran zehar erregimen frankistaren eta Ardatzeko potentzien arteko lankidetzako unitate zibil eta militarrei ere, gorazarre pertsonal nahiz kolektiboa egiteko mezuak dauzkaten eraikuntzak, armarriak, intsigniak, plakak nahiz eraikin publikoetan itsatsitako edo bide publikoan dagoen beste edozein elementu edo objektu. 
Artikulu horren beraren 5. apartatuak honako hau dio: 
5. Memoria demokratikoaren aurkako elementua izaera pribatuko edo erlijiosoko eraikin batean baldin badago baina gune publiko batetik ikus badaiteke edo erabilera publikokoa bada, eraikinaren pertsona edo erakunde titularrek edo jabeek artikulu honetan ezarritako moduan kendu edo ezabatu beharko dute elementu hori. 
Legearen 39. artikuluak, berriz, honako hau ezartzen du dirulaguntzak kentzeari buruz: 
1. Ordenamendu juridikoarekin bat, administrazio publikoek ez diete diruz lagunduko memoria demokratikoaren aurkako jardunak sustatu edo onartzeagatik edo memoria demokratikoari eraso egiteagatik administrazio-ebazpen irmoz zehatutako pertsona fisiko nahiz juridikoei, publiko nahiz pribatuei, lege honen IV. tituluan ezarritako termino eta epeetan. 
2. Administrazio publikoek ezin izanen dute inolaz ere dirulaguntzarik eman lege honen IV. tituluaren arabera arau-hauste diren jardunak sustatzen edo onartzen edo memoria demokratikoari eraso egiten dion jarduera bat egiteko xedea duen jarduera bat egin dadin. 
3. Artikulu honetan ezarritakoa betearazte aldera, memoria demokratikoaren arloko eskumena duen departamentuak datu-base bat taxutuko du lege hau aplikatzean administrazio-ebazpen irmoz zehatutako pertsona fisiko nahiz juridikoen, publiko nahiz pribatuen, jarraipena eta egiaztapena egiteko. 
Egun, gure erkidegoan gerta liteke memoria demokratikoaren arloko legedia indarduna urratzen duten pertsona fisiko edo juridikoak Nafarroako Gobernuaren laguntza- edo dirulaguntza-deialdiren baten bidezko finantzaketa publikoa jasotzen egotea aldi berean. 
Egoera hipotetiko horren aurrean, Nafarroako Gobernuak jarduketa-plan bereki bat ezarri behar du, Memoria Demokratikoari buruzko urriaren 19ko 20/2022 Legean horri dagokionez ezarritakoa betetzeko. 
Erabaki-proposamena:
1. Nafarroako Parlamentuak Nafarroako Gobernua premiatzen du Nafarroako Gobernuaren laguntza eta dirulaguntza publikoen deialdi guztien oinarrietan klausula bat sar dezan, laguntza edo dirulaguntzaren ematea baldintzatzekoa Memoria Historikoaren arloan indarrean dagoen legedia zorrotz betetzearen mende jartzeko. 
2. Nafarroako Parlamentuak Nafarroako toki entitateak premiatzen ditu beren eskumeneko laguntza eta dirulaguntza publikoen deialdi guztien oinarrietan klausula bat sar dezaten, laguntza edo dirulaguntza ematea Memoria Historikoaren arloan indarrean dagoen legeria zorrotz betetzera. 

